
BYBELSTUDIES OOR RENTMEESTERSKAP
1.

Inleiding

1.1

Gebruiksaanwysings


Die Heilige Gees oortuig deur die Woord.  Daarom is dit belangrik om Rentmeesters aan die waarhede van die Woord bekend te stel.


Verskillende metodes kan hiervoor gebruik word.  (Eie inisiatief doen wondere!)  Wat hier aangebied word is slegs enkele moontlikhede.

1.2

Die Bybel oor Dankoffers



Die nege (9) afdelings met invulwoorde gee in beperkte tyd ’n oorsig van die Bybel se waarhede.  ’n Moontlike metode is dat die aanwesiges in nege groepe verdeel word.  Aan elke groep word ’n afdeling gegee.  Hulle bepaal dan die ontbrekende woorde en kry ’n paar beginsels vanuit die afdelings se teksverse.  Die voorganger gee na die groepsbesprekings terugvoer geleentheid aan elke groep en lewer kommentaar.  ’n Ander moontlikheid is om aan wyk-/sel-groepe vir nege agtereenvolgende geleenthede elke afdeling te laat bespreek.

1.3

God en ons Besittings



Vier (4) studies vir groepe wat ’n oorsig oor die Bybelse waarde gee en betekenisvolle verbande lê.

1.4

Bybelstudie om Skrifagtergrond te vestig



Geskik vir groepe.  Gee breë perspektief oor verskillende aspekte.  Kan ook vir wyke/selgroepe gebruik word.

1.5

Dankoffers - eienaar of bestuurder


Dit kan binne groepsverband gebruik word.  Die groep lees die stuk hardop saam (maak beurte).  Behandel daarna die besprekingsvrae.

1.6

’n Oorsig oor Materiële besit in Spreuke



Hierdie is ’n samevatting van Spreuke se wysheid oor besittings.  Dit kan baie goed in groepe of individueel gebruik word.

1.7

Spreuke oor besittings



Baie geskik vir groepsbesprekings.  Verdeel die verse in afdelings en vra die groepe om beginsels daaruit af te lei.

2.

DIE BYBEL OOR DANKOFFERS

Die Bybelse begrip Rentmeester (oikosnomos = bestuurder van ’n ander se eiendom) verwys na ons verantwoordelikheid vir God se hele skepping. Gelowiges is bestuurders wat God se Koninkryk op elke terrein moet laat kom. Dit omvat Gawes (talente), Geleenthede (tyd), Geld en Grond (ekologie). ’n Baie belangrike deel, is die manier waarop ons met ons geld en besittings omgaan.

Naas die Koninkryk van God, is die een onderwerp waaroor die meeste in die Bybel gepraat word, geld en die regte gebruik daarvan. In die Bybel is daar 500 verse oor gebed, minder as 500 oor geloof, maar 2350 verse oor geld en besittings. In die Evangelies handel 10% van die verse (288) direk oor geld. Sestien van Jesus se 38 gelykenisse handel oor die regte aanwending van geld en besittings.

Beide Ou en Nuwe Testament handel hieroor. Hoewel Ou en Nuwe Testament nie te skei is nie, moet ons wel onderskei. Die OT het wetsvoorskrifte wat die Israeliete dwing. Die NT se gelowige is vrygemaak van die dwang van die wet, maar die liefde van Christus en sy dankbaarheid dring hom.

2.1
Offergawe in die OT

Van die vroegste tye af het mense offers aan die Here gebring (Kain, Abel, Noag, Abraham).

Vanaf Moses se tyd is dit georganiseer. Behalwe ’n verskeidenheid van offergebruike, moes die Israeliete ook die volgende gehoorsaam:

2.1.1
Opofferinge teenoor die naaste (waardeur ewewig behou is)


Kwytskelding elke sewende jaar (Deut. 15:1-6)


Afskryf van skuld in die jubeljaar (50ste) (Lev 25:23-55)

2.1.2
Vrywillige geleentheidsoffers by bou van Tabernakel en Tempel (Ex. 25,35; 1 Kron. 29)

2.1.3
Tiendes


Een tiende is jaarliks na die tempel gebring (Deut 14:22-27)


Elke derde jaar is ’n tweede tiende gegee (Deut 14:28-29, 26:12)


Met die koms van die Koningskap (Saul, Dawid, ens) is ’n verdere tiende deur die staat gehef (1 Sam 8)

Totaal tiendes dus: Jaarliks 2/10 (vir Here en staat), driejaarliks 3/10.

2.1.4
Opsommend

Wetlik is vasgelê en gereël dat ’n aansienlike deel van inkomste vir godsdienstige doeleindes gegee is.  Uit wat gegee is, is ’n ruim deel aangewend vir “die instandhouding van die Erediens”

2.2
Offergawe in die NT

Jesus het in sy prediking klem gelê op dankbaarheid en “gee”.  Hy het die Ou Testamentiese norme gehandhaaf.  Byvoorbeeld Mat 23:23 Hierdie dinge (tiendes gee ens.) behoort hulle te doen, sonder om die ander na te laat.

Hoewel Christus die OT eerbiedig, het hy dit nie normatief gemaak vir die Nuwe Bedeling nie.  Daar is nie wetsvoorskrifte vir die NT-gelowige oor Dankoffer nie  (Daar is egter ook nie ’n wet dat die sondaar hom moet bekeer nie!)  Dankoffer wat opoffering uit dank vir genade weerspieël, is in die NT ’n belangrike uitgangspunt.

Ons word nie gered deur goeie werke nie, maar wel vir goeie werke!
Wat leer ons uit die Bybel?

A. Paulus en die Korintiërs

A1.

2 Korintiërs 8:5bc – Macedoniërs het uit hulle armoede oorvloedig gegee.  Dit was meer as wat ons verwag het, want eers het hulleself aan die Here gegee en toe aan ons.  Dit is soos God dit wil.

Hy noem hoe belangrik die ___________________ met die _________________ is. Rentmeesterskap begin by verbintenis aan die Here!
A2

1 Korintiërs 16:1-2 Wat die kollekte vir die gelowiges in Jerusalem betref, moet julle ook maak soos ek dit in die gemeentes van Galasië gereël het.  Elke Sondag moet elkeen van julle na sy vermoë tuis iets opsy sit en dit opspaar, sodat die geldinsameling nie eers plaasvind as ek kom nie.

Gee ___________________ en volgens_______________________ (Begroting is belangrik)

A3

2 Korintiërs 8:12 - As die goeie wil daar is en iemand gee volgens wat hy het, neem God die gawe aan.  Hy verwag nie van hom wat hy nie het nie.

* Vrywillige ___________________ volgens _____________________  

2 Korintiërs 8:13-15 - Ek bedoel nie dat julle gebrek moet ly om ander te kan help nie; maar sodat daar ewewig sal wees, moet julle wat nou oorvloed het, dié help wat gebrek ly.  Dan, as hulle weer oorvloed het en julle gebrek ly, kan hulle julle weer help.  So kom daar ewewig.  Daar staan ook geskrywe: “Dié met baie, het nie te veel gehad nie, en dié met ‘n bietjie, nie te min nie.”

2 Korintiërs 9:10 - God wat saad verskaf om te saai en brood om te eet, sal ook aan julle saad gee en dit laat groei en julle vrygewigheid ‘n ryk oes laat oplewer. 

*Geen __________________ maar streef na ____________________ omdat die Here se __________________________ genoegsaam is  

A4

2 Korintiërs 9:5, 7 - Daarom het ek dit noodsaaklik geag om die broers aan te spoor om vooruit na julle toe te gaan.  Hulle moet die dankoffer wat julle vroeër beloof het, vooraf in orde bring.  Dan sal dit daar gereed wees as ’n werklike offer van dankbaarheid, en nie as iets wat afgepers is nie.  Elkeen moet gee soos hy hom in sy hart voorgeneem het, nie met teensin of uit dwang nie, want God het die blymoedige gewer lief.

Hulle moet hulle gawe goed _______________ in afhanklikheid van die Here. 

Vir dankoffer is “begroting” noodsaaklik – dan word dit “blymoedige offers”.

Wat leer ons uit die Bybel?

B. Wat gebeur as mense die Here se seën ervaar?

B1

Genesis 14:18-20  Melgisedek, koning van Salem en priester van God die Allerhoogste het vir Abraham kos en wyn gebring en hom geseën: “Mag Abram geseën word deur God die Allerhoogste, Skepper van hemel en aarde.  Geloof sy God die Allerhoogste!  Hy het jou vyand in jou mag oorgegee.” Toe het Abram vir Melgisedek ’n tiende van alles gegee.

Abraham het ________ aan Melgisedek gegee nadat hy hom namens die Here ___________ het.

B2

Genesis 28: 20-22 Jakob het toe ’n gelofte afgelê en gesê: “As U, o God, by my is en my beskerm op my reis en vir my kos en klere gee, sodat ek behoue terugkom by my ouerhuis, sal U, Here, my God wees.  Hierdie klippilaar wat ek regop gesit het, sal ’n tempel wees, en van alles wat U my gee, sal ek vir U ’n tiende gee.”

Jakob het die Here in ‘n droom by Bet-el ervaar en toe beloof om ____________ van alles vir die Here te gee.

B3

Lukas 19: 1-11 Jesus het in Jerigo gekom en was op pad deur die stad.  Daar was ’n man met die naam Saggeus, die hooftollenaar, ’n ryk man.  Hy het geprobeer om Jesus te sien, maar weens die skare kon hy nie, omdat hy te kort was.  Hy hardloop toe vooruit en klim in ’n wildevyeboom om Jesus te kan sien, want Hy sou daar verbygaan.  Toe Jesus by die plek kom, kyk Hy op en sê vir hom: “Saggeus, kom gou af, want Ek moet vandag in jou huis tuis gaan.”  Hy het toe gou afgeklim en Jesus met blydskap ontvang.”  Almal wat dit gesien het, het beswaar gemaak en gesê: “Hy gaan by ‘n sondige man tuis!”  Maar Saggeus het opgestaan en vir die Here gesê: “Here ek gaan die helfte van my goed vir die armes gee, en waar ek iets van iemand afgepers het, gee ek dit vierdubbel terug.”
Saggeus het die ______________ van alles gegee, en die foute van die verlede ____________, nadat hy Jesus van aangesig tot aangesig ontmoet het.

B4

 Markus 12: 41- 44 Jesus het toe regoor die offergawekis gaan sit en kyk hoe die mense geld daar ingooi.  Baie ryk mense het baie geld ingegooi.  Daar het toe ’n arm weduwee gekom en twee muntstukkies ingegooi.  Dit was baie min werd.  Hy het sy dissipels nader geroep en vir hulle gesê: “Dit verseker Ek julle: Hierdie arm weduwee het meer ingegooi as al die ander mense wat iets in die offergawekis gegooi het.  Hulle het almal uit hulle oorvloed iets ingegooi, maar sy het in haar gebrek alles ingegooi wat sy gehad het, alles waarvan sy moes lewe.”

Die arm Weduwee het die Here so volkome _____________ dat sy “alles” ______________ het 

Wat leer ons uit die Bybel?

C. Die Here se beloftes wat aan mildadigheid verbind is, bly waar.

C1 

Maleagi 3: 10 Bring die volle tiende na die voorraadkamer toe sodat daar iets te ete in my huis kan wees, en toets My hierin, sê die Here die Almagtige.  Toets My of Ek nie die venster van die hemel vir julle sal oopmaak en vir julle reën sal uitgiet, meer as wat julle kan gebruik nie.

Die Here belowe ________________ en __________________ Homself daartoe

C2

2 Korintiërs 9: 8,11 En God is by magte om aan julle alles in oorvloed te skenk, sodat julle in alle opsigte altyd van alles genoeg kan hê en volop kan bydra vir elke goeie werk, Hy maak julle altyd in alles ryk genoeg om by elke geleentheid vrygewig te kan wees.  Hy maak julle altyd in alles ryk genoeg om by elke geleentheid vrygewig te kan wees. 

Aan die Korintiërs word __________ beloof sodat hulle nog meer kan _______________

C3

Filippense 4: 18,19 Julle gawe is voor God ’n offer met ’n lieflike geur, vir Hom aanneemlik en welgevallig.  En my God sal in elke behoefte van julle ryklik voorsien volgens sy wonderbaarlike rykdom in Christus Jesus.

Vir die Filippense sal die Here in elke ____________ ________________ voorsien.

C4

Matteus 6:33 Beywer julle allereers vir die Koninkryk van God en vir die wil van God, dan sy Hy julle ook al hierdie dinge (kos, klere ens.) gee.

Ywer vir God se Koninkryk ___________________ vervulling van behoeftes.

C5

2 Korintiërs 9:7 Elkeen moet gee soos hy hom in sy hart voorgeneem het, nie met teensin of uit dwang nie, want God het die blymoedige gewer lief.

Weldeurdagte dankoffers bring __________________ en verseker van God se _______________

Wat leer ons uit die Bybel?

D Wat leer die Bybel oor ’n Tiende as Maatstaf vir Dankoffer?

D1 

Deuteronomium 14: 23b Jy moet die tiende opsy sit van jou koring, jou wyn en jou olie en dan ook nog die eersteling van jou grootvee en jou kleinvee, sodat jy kan leer om die Here jou God altyddeur te eer.

‘n Tiende leer mens om die Here ________________ te ______________.

D2 

Levitikus 27: 30, 32 “Een tiende van die produkte van die land behoort aan die Here, of dit nou graan of vrugte is.  Dit is aan die Here gewy.” . . “ Een tiende van die beeste en kleinvee behoort aan die Here. Al die diere moet getel word, en al om die tiende dier wat verbykom, moet vir die Here aangekeer word.”

‘n Tiende ________________ aan die Here

D3 

Maleagi 3: 10 Bring die volle tiende na die voorraadkamer toe sodat daar iets te ete in my huis kan wees en toets My hierin, sê die Here die Almagtige.  Toets My of Ek nie die vensters van die hemel vir julle sal oopmaak en vir julle reën sal uitgiet, meer as wat julle kan gebruik nie.

‘n Tiende is _________________ aan ___________________ seën

D4 

Matteus 23:23 “Ellende wag vir julle, skrifgeleerdes en Fariseërs, huigelaars!  Julle gee tiendes van kruisement, anys, en koljander, maar wat volgens die wet van God die swaarste weeg, laat julle na: geregtigheid, barmhartigheid en betroubaarheid.  Juis hierdie dinge moet ’n mens doen en die ander nie nalaat nie.

‘n Tiende is _______________________ aan die Here se ______________.

Wat leer ons uit die Bybel?

E Die uitwerking van dankoffer volgens vermoë

E1

Deuteronomium 16: 16b- 17 “Die volk mag nie sonder offers in die teenwoordigheid van die Here verskyn nie.  Elkeen moet ’n geskenk bring in die mate waarin die Here jou God jou voorspoedig gemaak het."
Israeliete moes met ‘n ____________________ ( volgens vermoë ) na Here gaan.
E2
Deuteronomium 16: 10, 12 In die mate waarin die Here jou God jou met voorspoed geseën het, moet jy ’n vrywillige offer vir Hom bring.  Jy moet altyd onthou dat jy ’n slaaf was in Egipte.  Onderhou al hierdie voorskrifte en leef daarvolgens.”

Bring van offers (volgens vermoë), was ‘n herinnering aan ____________________
E3
Spreuke 3: 9-10   Vereer die Here met offerandes uit al wat jy besit en met die beste uit jou oes, dan sal jou skure oorvol wees en jou parskuipe oorvol van die wyn.
Oorvloedige seën word __________________

E4
Filippense 4: 16 – 18 Julle het iets vir my (Paulus) behoeftes gestuur.  Dit gaan vir my egter nie om die gawe nie, maar om die vrug daarvan: daardeur word julle self ryker.  Julle gawe is voor God ’n offer met lieflike geur, vir Hom aanneemlik en welgevallig.

Offers aan die Here maak ‘n mens self ___________________

E5
2 Korintiërs 8: 12-14 As die goeie wil daar is en iemand gee volgens wat hy het, neem God die gawe aan.  Hy verwag nie van hom wat hy nie het nie.  Ek bedoel nie dat julle gebrek moet ly om ander te kan help nie; maar sodat daar ewewig sal wees, moet julle wat nou oorvloed het dié help wat gebrek ly.  Dan, as hulle weer oorvloed het en julle gebrek ly, kan hulle julle weer help.  So kom daar weer ewewig. 

Gee volgens vermoë bring _________________ en is ‘n goeie belegging vir die __________________

Wat leer ons uit die Bybel?

F Die Here gee ’n nuwe denkwyse
F1
2 Korintiërs 8:1-5 - Broers, ons wil hê julle moet weet van die genade wat die gemeentes in Masedonië van God ontvang het.  Al was hulle swaar beproef deur verdrukking, hulle blydskap was oorvloedig; en al was hulle baie arm, hulle was ryk in hulle oorvloedige vrygewigheid.  Ek verseker julle hulle het na vermoë, ja, bo vermoë, bygedra.  Uit eie beweging het hulle by ons daarop aangedring om te mag deel in die liefdeswerk van hulpverlening aan die gelowiges in Judea.  Dit was meer as wat ons verwag het, want eers het hulle hulleself aan die Here gegee en toe aan ons.  Dit is soos God dit wil.
Offers versterk ‘n mens se ___________________________ met die Here.

F2
Handelinge 20: 35 Onthou die woorde van die Here Jesus.  Hy het self gesê: “Om te gee, maak ’n mens gelukkiger as om te ontvang.”

Gee maak ________________________

F3
1Timoteus 6: 17-19 Dié wat in hierdie wêreld ryk is, moet jy waarsku om nie hooghartig te wees nie.  Hulle moet nie hulle hoop op die onsekerheid van rykdom vestig nie, maar op God wat alles ryklik aan ons gee om te geniet. Spoor hulle aan om goed te doen, om ryk te wees in goeie dade, vrygewig en mededeelsaam.  So vergader hulle vir hulle ’n skat as ’n goeie belegging vir die toekoms, sodat hulle die ware lewe sal verkry.
Welvarende mense kan God se Gawes gebruik om ____________ in die hemel te _____________

F4
Lukas 12:32-34 “Moenie bang wees nie, klein kuddetjie, want dit was die wil van julle Vader om die koninkryk aan julle te gee.  “Verkoop julle besittings en gee bydraes vir die armes.  Skaf vir julle ’n beurs aan wat nie leeg raak nie, ’n onuitputlike rykdom in die hemel, waar geen dief dit kan bykom en geen mot dit kan verniel nie.  Waar julle skat is, daar sal julle hart ook wees.”

Waar jou _______________ is ( God s’n en ons eie ), daar sal jou ___________________ wees

F5
Lukas 16: 13 “Geen huisbediende kan vir twee base tegelyk werk nie, want hy sal óf die een minder ag en die een hoër, óf vir die een meer oorhê en die ander een afskeep.  Julle kan nie God én Mammon dien nie.”

Kry die regte ___________________________

Wat leer ons uit die Bybel?

G. Waarvoor moet dankoffers aangewend word?
G1 Ou Testament: Priesterdiens (Instandhouding van “Erediens”)

Numeri 5:9,10

Die offergawes wat die Israeliete na die priester toe bring vir die diens van die Here, behoort aan die priester.  Die gewyde gawes wat iemand bring, bly sy eie, maar wat die priester toekom, moet aan hom gegee word.

Numeri 18:21

Vir die dienswerk wat die Leviete in die tent van ontmoeting verrig, gee Ek aan hulle as hulle besitting al die tiendes wat die Israeliete as offergawes bring.

2 Konings 12:16
Die geld vir skuldoffers en sondeoffers is nie in die huis van die Here gebring nie; dit was vir die priesters bestem.

Die mense in die Here se diens, se lewensonderhoud het uit ______________________ gekom.

G2  Nuwe Testament - Geestelike groei (Instandhouding van “Erediens”)

Matteus 10:10

En moenie vir die pad (waarop die Evangelie gebring word) ’n reissak aanskaf of nog ’n kledingstuk of skoene of ’n stok nie.  ’n Arbeider is tog geregtig op onderhoud.

1 Korintiërs 9:14

So het die Here ook bepaal dat dié wat die evangelie verkondig, hulle lewensonderhoud uit die verkondiging van die evangelie moet ontvang.

Galasiërs 6:6

Iemand wat onderrig ontvang in die woord van God, moet sy leermeester laat deel in al die goeie dinge wat hy het.

1 Timoteus 5:17,18b

Die ouderlinge wat goeie leiding gee, behoort dubbele erkenning te kry, veral dié wat hard werk deur te preek en onderrig te gee, en die Skrif sê: “Die arbeider is geregtig op sy loon.”

Geestelike werkers se lewensonderhoud kom van: ___________________________

G3 Versorg behoeftiges

Deuteronomium 26:12

Jy moet ’n tiende van die opbrengs van jou land opsy sit…. Dan moet jy dit gee aan die Leviet, die vreemdeling, die weeskind en die weduwee dat hulle in jou stede genoeg kan hê om te eet.

Matteus 25:37-40

Dan sal dié wat die wil van God gedoen het, Hom vra: “Here, wanneer het ons U honger gesien en U gevoed, of dors en U iets gegee om te drink?  En wanneer het ons U ’n vreemdeling gesien en U gehuisves, of sonder klere en vir U klere gegee?  Wanneer het ons u siek gesien of in die tronk en U besoek?”  En die Koning sal hulle antwoord: ‘Dit verseker ek julle: Vir sover julle dit aan een van die geringste van hierdie broers van My gedoen het, het julle dit aan My gedoen.’

Barmhartigheid aan mense is soos ‘n daad aan die ___________________ self

G4 Uitbreiding van Gods Koninkryk

Matteus 28:19-20a

Gaan dan na al die nasies toe en maak die mense my dissipels: doop hulle in die Naam van die Vader en die Seun en die Heilige Gees, en leer hulle om alles te onderhou wat Ek julle beveel het.”

Romeine 10:13-15

Want elkeen wat die Naam van die Here aanroep, sal gered word.  Maar hoe kan ’n mens Hom aanroep as jy nie in Hom glo nie?  En hoe kan jy in Hom glo as jy nie van Hom gehoor het nie?  En hoe kan jy van Hom hoor sonder iemand wat preek?  En hoe kan iemand preek as hy nie gestuur is nie?  Daar staan ook geskrywe: “Hoe wonderlik klink die voetstappe van dié wat die goeie boodskap bring.”

Sending en Evangelisasie is die _______________________ van die _________________________

Wat leer ons uit die Bybel?

H Hoe Paulus gelowiges gemotiveer het.

H1

2 Korintiërs 8:9, Julle ken die genade van ons Here Jesus Christus: hoewel Hy ryk was, het Hy ter wille van julle arm geword, sodat julle deur sy armoede ryk kon word. 

Hy noem die voorbeeld van  _____________________   

H2

2 Korintiërs 8:1-4 - Broers, ons wil hê julle moet weet van die genade wat die gemeentes in Masedonië van God ontvang het.  Al was hulle swaar beproef deur verdrukking, hulle blydskap was oorvloedig; en al was hulle baie arm, hulle was ryk in hulle oorvloedige vrygewigheid.  Ek verseker julle hulle het na vermoë, ja, bo vermoë, bygedra.  Uit eie beweging het hulle by ons daarop aangedring om te mag deel in die liefdeswerk van hulpverlening aan die gelowiges in Judea.

‘n Ander ________________________ se voorbeeld word genoem
H3 

2 Korintiërs 9:11b-12  Deur ons bemiddeling het julle vrygewigheid tot gevolg dat God gedank word, want die bediening van hierdie hulpbetoon voorsien nie alleen in die behoeftes van die gelowiges in Judea nie, maar bring ook oorvloedige dankbaarheid teenoor God mee.

Die Here sal _________________ word, waar mense ___________________ word
H4

2 Korintiërs 9:13 - Deur hierdie duidelike bewys van julle bereidheid om te dien, sal daar baie wees wat aan God eer toebring.  Hulle sal Hom prys oor julle gehoorsaamheid aan die evangelie van Christus wat julle bely, en oor julle opregte mededeelsaamheid teenoor hulle en teenoor al die ander.

Dit sal die ______________________ van hulle _________________________ bewys.

H5

2 Korintiërs 9:6 Dink daaraan: wie karig saai, sal karig oes; en wie volop saai, sal volop oes.

Hy gebruik ‘n bekende beeld uit die ____________________ met die belofte van vermenigvuldiging.
Wat leer ons uit die Bybel?

I Die gevare van geldgierigheid (sekuriteit in besittings)

I1

1 Timoteus 6:10 Geldgierigheid is ’n wortel van allerlei kwaad.  Party het geld nagejaag en toe van die geloof afgedwaal; daardeur het hulle hulleself baie ellende op die hals gehaal.

Geldgierigheid is ‘n belangrike ______________________ van afdwaling.

I2

Hebreërs 13:5 Hou julle lewe vry van geldgierigheid; wees tevrede met wat julle het. God self het gesê: “Ek sal jou nooit verlaat nie, jou nooit in die steek laat nie.”

Die Here bly jou by, as jy vry is van __________________________.

I3

Prediker 5:9 Die mens vir wie geld alles is, het nooit genoeg geld nie; die mens vir wie rykdom alles is, kry nooit genoeg in nie.

Die suigkrag van __________________________ is oorheersend sterk.

I4

Lukas 12:15 Toe sê Jesus vir hulle: “Pasop en wees op julle hoede vir elke vorm van gierigheid, want ’n mens se lewe is nie afhanklik van die oorvloed van sy besittings nie.  (En dan volg die gelykenis van die ryk dwaas.)

Geld gee (valse) ______________________ en is daarom so aanloklik.

I5

Efesiërs 5:5 Dit moet julle goed besef: iemand wat ontug pleeg, onsedelik lewe of ’n gierigaard is – want gierigheid is afgodery – het nie deel aan die Koninkryk van Christus en van God nie.  Kolossense 3:5 Julle moet die aardse dinge doodmaak wat nog deel van julle lewe is ..., en gierigheid, wat afgodery is.

Afgodery is enigiets waarop jy jou __________________ stel, bo God.

INVUL WOORDE:
A1:  Verhouding, Here;    A2:  gereeld, vermoë;    A3:  *gawes, vermoë;    *dwang, balans/ewewig, voorsiening;    A4:  oordink;

B1:  10 %, geseën;    B2:  10 %;    B3:  helfte, reg gemaak;    B4:  vertrou, gegee;   

C1:  oorvloed, verbind;    C2:  oorvloed, gee;    C3:  behoefte ryklik;    C4:  waarborg;    C5:  blydskap, liefde;

D1:  altyd, eer;    D2:  behoort;    D3:  verbind, oorvloedige;    D4:  gehoorsaamheid, wil;

E1:  offer;    E2:  verlossing;    E3:  beloof;    E4:  ryker;    E5:  ewewig, toekoms;

F1:  verhouding;    F2:  gelukkig;    F3:  skatte, versamel;    F4:  skat, hart;    F5:  prioriteite;

G1:  dankoffers;    G2:  ander se offers;    G3:  Here;    G4:  opdrag, Evangelie;

H1:  Christus;    H2:  gemeente;    H3:  gedank, gehelp;    H4:  egtheid, geloof;    H5:  landbou

I1:  oorsaak;    I2:  geldgierigheid/hebsug;    I3:  materialisme;    I4:  sekuriteit;    I5:  vertroue;

GOD EN ONS BESITTINGS

Eerste Bybelstudie
Die gelykenis van die ryk man en Lasarus 
Lees Lukas 16:19 – 31.

1.
In watter verband plaas Lukas hierdie gelykenis van Jesus? 
In Lukas 16:14 kry ons ’n baie belangrike peiler oor wat tot die vertel van die gelykenis aanleiding gegee het.

2.
Dink julle ’n mens kan uit hierdie gelykenis spesifieke en akkurate afleidings maak oor die aard van die lewe ná die dood?

3.
Daar is mense wat meen hierdie gelykenis bevestig die idee dat armoede in sigself ’n "lonende" deug is.  Kan ons uit vers 25 aflei dat alle ryk mense hel toe gaan en alle arm mense hemel toe?

4.
Is dit korrek om, in ’n poging om die gelykenis te verklaar, te sê dat Lasarus waarskynlik ’n goeie, vroom mens was en die ryk man waarskynlik sleg? Hoekom nie?

5.
As dit nie so is dat die ryk man sleg en Lasarus goed was nie, hoe moet ons dan hulle ewige lot verklaar? Wat in die lewe van (a) Lasarus en (b) die ryk man bepaal hulle ewige bestemming?

6.
Hoe moet ons vers 25 verstaan? (Vergelyk ook Lukas 6:24.)

7.
Waar, dink julle, kom die kloof van vers 26 vandaan?

8.
Hoekom wil Abraham nie toelaat dat die ryk man se broers gewaarsku word nie (lees verse 29 en 31)?

9.
Waar vind ons ons staanplek in hierdie verhaal – 
(1) in Lasarus se skoene (as hy so iets gehad het!);
(2) in die skoene van die ryk man; 
(3) of is ons die vyf broers wat nog in die lewe is?

10.
Wat dink julle is die boodskap van hierdie gelykenis vir ons?

11.
Wat is die groot boodskap wat ’n mens in die wet en profete moet hoor en doen?
-o0o-
GOD EN ONS BESITTINGS

Tweede Bybelstudie
VIER BEGINSELS RAKENDE ONS BESITTINGS
Nothing offers so practical a test of our love for Christ or for others as does our attitude to money and possessions. Nor does anything so test our claim to be delivered from this present evil world.

(F Mitchell)

1.
Geld en rykdom het vir die mense ’n vreemde bekoring.  Wat presies sou die rede daarvoor wees? TH Bavinck noem onder andere drie redes:

1.1

Geld is magtig.  Dit het die merkwaardigheid dat dit self niks is nie, maar ALLES kan word. Geld is propvol moontlikhede — dit sluit alle deure vir jou oop!  As jy geld het, is niks buite jou bereik nie.

1.2

Geld skenk veiligheid, verskansing, sekuriteit.  Dit verdryf kommer en besorgdheid.  Dit maak jou onafhanklik en selfstandig – vry!

1.3

Geld kan van jou ’n ander mens, ’n nuwe mens maak.  Dit gee jou persoonlikheid en status.  Dit versterk jou selfbeeld en maak ook dat jy die wêreld in die oë kan kyk.  Geld kan van ’n mens wat niks is nie ’n IETS en ’n IEMAND maak.

1.4
Bespreking deur hierdie drie punte eerlik en selfondersoekend te evalueer:  Dit sal nie help om die waarheid van hierdie drie punte te ontken nie.  Ook elkeen van ons glo dit in 'n mindere of meerdere mate.

1.4.1
Gesels in die kring oor hoe jy dink of droom oor geld.

1.4.2
Watter een van die drie punte speel by jou die belangrikste rol?

1.4.3
Probeer eenstemmigheid in die kring kry oor die orde van belangrikheid van die drie punte.

2.
Die Bybel gee onder meer vier beginsels wat ons denke oor geld en besittings behoort te bepaal.  Kom ons probeer hulle opspoor.

2.1
Die eerste beginsel sien ons die duidelikste geformuleer in die interessante Ou-Testamentiese bepaling van die JUBELJAAR (Levitikus 25:8 – 23).

2.1.1
Lees Levitikus 25 en antwoord die volgende vrae:

2.1.1.1
Wat het die jubeljaar behels (verse 10, 13)?
2.1.1.2
Wat dink julle was die doel van die jubeljaar?
2.1.1.3
Hoekom kon die Here hierdie bepaling op Israel lê? (vers 23)
2.1.2
Dit is ’n vraag in watter mate die jubeljaar nog geld vir ons as Nuwe-Testamentiese gelowiges.

2.1.2.1
Kyk of julle 'n lyn kan sien wat van Levitikus 25 deur Jesaja 26:1 – 2 (die jaar van die welbehae van die Here verwys waarskynlik na die jubeljaar) loop na Lukas 4:14 – 21. Hoe sien julle die verband tussen hierdie tekste?

2.1.2.2
Moet ons die sake wat in Lukas 4:18 – 19 genoem word letterlik of figuurlik verstaan?  (Vergelyk elkeen van die sake met Jesus se werk en bediening op aarde).
2.1.2.3
Vergelyk nou die bedoeling van die jubeljaar met wat ons lees van die eerste Christelike gemeente in Handelinge 2:44 – 45 en Handelinge 4:32, 37.  Van watter belang is dit dat hierdie geskiedenis hom afspeel ná die gebeure in Handelinge 2:1 – 13?
2.1.2.4
Meen julle, in die lig van bogenoemde tekste, dat die jubeljaar iets te sê het vir ons as Nuwe-Testamentiese gelowiges? Indien wel, wat?
2.1.3
Formuleer nou die EERSTE beginsel uit Levitikus 25:23.

2.2
Die tweede en derde beginsels kry ons in Matteus 6:25 – 34.


Lees vers 25 – 32 (veral vers 32) en formuleer die TWEEDE beginsel.

2.3
Formuleer die DERDE beginsel uit Matteus 6:33. (Wees versigtig met die formulering!) Probeer ook duidelikheid kry oor hoe ons die tweede deel van die vers moet verstaan.

2.4
Kyk na die bekende gedeelte in Matteus 25:31 – 46 (veral verse 34-40) en formuleer die VIERDE beginsel.  (Vergelyk ook Matteus 22:37 – 39; Galasiërs 6:2; Jakobus 2:14-17.)

2.4.1
Ons noem ons hulpverlening aan die armes en minderbevoorregtes gewoonlik barmhartigheidsdiens.  Is dit reg om te sê die armes kan maar net hoop op ons barmhartigheid, of het hulle dalk ook 'n reg op ons hulp?  Dink weer oor die beginsel van die jubeljaar en vergelyk ook Psalm 72:1 – 4, 12 – 14 (oor die Messiaanse Koning); Job 29:12 – 14; Spreuke 3:26 – 27, 29:7.

-o0o-

GOD EN ONS BESITTINGS

Derde Bybelstudie
GELD EN ONS SALIGHEID
Goppelt: As ’n mens nie meer kan bid vir jou daaglikse brood nie, kan jy ook nie meer regtig bid dat God se koninkryk moet kom nie!

1.
’n Krisisvraag oor ons onderwerp is in watter mate ’n mens se saligheid op die spel is in jou houding teenoor geld en besittings.  Hoeveel het geloof en bekering te doen met rykdom en armoede? 


Gesels eers in die algemeen oor die volgende moontlike antwoorde op bogenoemde vraag:

1.1
totaal niks;

1.2
dit het wel te doen met ’n mens se geloof, maar nie soveel dat dit jou verlossing kan beïnvloed nie;

1.3
daar is ’n direkte verband tussen bekering en ’n mens se houding teenoor besittings;

1.4
jou saligheid hang af van jou houding teenoor geld.

2.
In die Nuwe Testament is dit veral Lukas wat baie klem plaas op die vraag na die verhouding tussen bekering en besittings.  Kom ons kyk na ’n paar Lukas-tekste en probeer duidelikheid oor hulle betekenis kry:

2.1
Lukas 6:20 (Vergelyk ook Matteus 5:3!?)

2.2
Lukas 3:9 –14 en die geskiedenis van Saggeus (Lukas 19:1 – 10)

2.3
Wat is die punt in die geskiedenis van die ryk jongman (Lukas 18:18 – 23)?

2.4
Hoe verstaan julle Jesus se woorde in Lukas 18:24 – 27?

3. 
Die gelykenis van die ryk dwaas (Lukas 12:13 – 21) is besonder belangrik vir ons onderwerp.  Gewoonlik sê ons die fout van die ryk dwaas was dat hy nie in sy lewe met God rekening gehou het nie.  Dit is natuurlik ook waar, maar die gelykenis wil nog meer sê as net dit.  Wat, meen julle, is die eintlike punt van die gelykenis?

4.
Kom ons neem die punt van bogenoemde gelykenis verder en kyk na Matteus 6:19 – 24:

4.1
Dit is opvallend dat Jesus nie van "besittings" praat nie, maar van "skatte".  Hoekom sou dit wees? (Kyk veral na vers 21.)

4.2
Hoe verstaan julle vers 22 en 23 (dit hou verband met verse 19 – 21!)?

4.3
Wat is die gevolgtrekking van vers 24 oor besittings?

5.
Meen julle, na aanleiding van Matteus 6:24, dat ’n mens se houding teenoor geld jou ’n oortreder van die eerste gebod kan maak?  (Vergelyk Heidelbergse Kategismus Vraag en Antwoord 95 oor die betekenis van die eerste gebod.  Sien aanhalings).

6. 
Wat leer ons in Matteus 25:30 – 46 oor die verband tussen geld en saligheid, en oor ons houding teenoor die behoeftige naaste?

7. 
Is dit nie darem so dat ’n mens se geloof en getrouheid in "geesteliker sake" kan kompenseer vir jou "versigtigheid" met geld nie?

7.1
Matteus 23:23

7.2
Amos 5:21 – 24, 3:1 – 2

8. 
Formuleer as groep ’n standpunt oor die verhouding tussen bekering (die saligheid) en ons houding teenoor geld en besittings.

GOD EN ONS BESITTINGS

Vierde Bybelstudie
ONS DANKOFFER
It is a question of how much we give and not how little.  (M Griffith)

Ons gaan by hierdie laaste bespreking kyk na twee sake, naamlik:

· ons dankoffer 

· wat rentmeesterskap prakties beteken

1.
ONS DANKOFFER
1.1
Ons praat in die omgang van ons dankoffer as ons "tiendes".  Die tiende is natuurlik ’n Ou-Testamentiese reëling.  In watter mate geld dit nog vir ons as Nuwe-Testamentiese gelowiges?  (Vergelyk ons bespreking oor die jubeljaar).

1.2
Kan ons die tiende (dit is een tiende) gebruik as ’n norm van hoeveel ons moet gee?  Lees eers 2 Korintiërs 9:7(a ) en dan 2 Korintiërs 8:7, 9:6.

1.3
In 2 Korintiërs 8:13 – 15 kry ons ’n soort reël vir gemeentelede oor hulle dankoffers.  Hoe sou julle dit omskryf?

1.4
In die Ou-Testament was die tiende-reëling ’n wet. Moet ons as Nuwe-Testamentiese gelowiges die gee van ons dankoffers soos ’n wet benader?

1.5 
Vir Nuwe-Testamentiese gelowiges is dankoffers nie meer ’n wet nie; dit is iets veel meer!  Wat sê Paulus in 2 Korintiërs 8:8(b) en 2 Korintiërs 9:13 van ons dankoffers?

2.
IMPLIKASIES VIR ONS PRAKTIESE LEWE VAN ELKE DAG
2.1
Heel eerste sou ons kon sê, moet ons as Christene bereid wees om ’n eenvoudiger en soberder lewenstyl te aanvaar.  Met dié stelling sal almal saamstem.  Die vraag is egter wat ’n sober lewenstyl is.  Gesels oor die volgende praktiese vrae:

2.1.1
Is dit reg dat ek tien stelle klere het, terwyl daar mense is wat nie een ordentlike stel het nie?

2.1.2
Is dit reg dat ek tot R200,00 vir ’n restaurantete betaal, my verlustig in lekkernye en eksotiese disse, terwyl daar mense is wat honger ly?

2.1.3
Kan ons nie ons dankoffer vergroot deur minder te ry en meer te stap nie?

2.1.4
Is dit reg dat ons hope geld bestee aan ontspanning (sport, teater, fliek) terwyl ander mense nie genoeg het om van te leef nie?

2.1.5
Het ’n student regtig ’n motor nodig?

2.1.6
Gee elkeen in die groep ’n geleentheid om die luukses in sy/haar lewe te probeer verdedig en verantwoord.  Die groep beoordeel dan die verduideliking vanuit ons Bybelstudie.

2.2
Kyk of julle by ’n reël kan uitkom oor wat ’n sober lewenstyl behels.

2.3 
Om regtig ’n sober lewenstyl te aanvaar en dan te vind dat jy die enigste mens (selfs die enigste Christen!) is van wie jy weet wat dit doen, is op die lang duur verlammend en verdrukkend.  Sou ’n mens iets hieraan kon doen?

2.4
Meen julle dat individuele pogings hier en daar regtig die probleem kan oplos? Moet die saak nie op ’n wyer vlak aangepak word nie?

2.4.1
Wat sou die kerk in die breë aan die probleem kon doen?

2.4.2
Het die staat ’n rol om te speel?  Wat sou ’n mens van die staat kon verwag?

~oo00oo~
BYBELSTUDIE OM SKRIFAGTERGROND TE BEVESTIG

Waarhede uit die Woord 

Verdeel in groepe.  Elke groep beantwoord die volgende vrae oor een van die Skrifgedeeltes. Dit word daarna deur ’n groepsverteenwoordiger aan die grootgroep verduidelik.

Vrae oor Skrifgedeeltes om in kleingroepe te beantwoord 

Waaroor gaan dit in dié gedeelte?

Watter beloftes/waarskuwings van die Here kry ons in die gedeelte?

Hoe sal ons gemeente verander as ons dit gehoorsaam?

1.
Lukas 12:13 – 21  Die ryk dwaas

2.
Lukas 12:27 – 34  Waar jou skat is, is jou hart

3.
1 Timoteus 6:6 – 10,17 – 19  Leef in eenvoud, geniet welvaart

4.
Deuteronomium 14:22 – 29  Dankoffer laat mense die Here onthou

5.
Markus 12:41 – 44  Die arm weduwee

6.
Lukas 19:1 – 10  Saggeus

7.
Maleagi 3:6 – 12  Beroof – hemel oop

8.
Filippense 4:15 – 19  Sendingoffers maak self ryk en gee oorvloed

9.
Spreuke 3:9 – 10, Levitikus 27:30 – 32, Matteus 23:23, Genesis 28:22 

10.
Deuteronomium 16:17, Handelinge 11:29, 1 Korintiërs 16:2, 2 Korintiërs 8:12  Reëls vir dankoffer

11.
2 Korintiërs 9:6 – 15  Riglyne en beloftes

12.
2 Korintiërs 8:12 – 15  Ewewig

13.
2 Korintiërs 8:1 – 7, Matteus 6:33  Prioriteite

~oo00oo~

DANKOFFERS - EIENAAR OF BESTUURDER
Wat is ek – eienaar of bestuurder van alles wat die Here aan my toevertrou het? Dis die groot vraag wat ’n mens se hele lewe bepaal.

1.
Die Bybel sê baie duidelik dat die Here wat Skepper is, ook eienaar van alles is.  Hy het ook vir ons gemaak, en het daarom volle seggenskap oor ons lewens – Hy gee die hartklop en die asemhaling!

2.
Ons as mense is na die beeld van God geskape.  Daarom kan ons besluite neem asook verantwoordelik en intelligent optree.  Maar daarin bly ons altyd ondergeskik aan en verantwoordbaar teenoor die Here!

3.
So is dit ook met ons talente en eiendom:  Ons kan daaroor besluit, maar as bestuurders is ons altyd ondergeskik aan die Here se wil.

4.
Teenoor hierdie Bybelse standpunt – dat ons bestuurders van alles is – staan die materiële wêreld se uitgangspunt, naamlik dat ons eienaars is.  Die wêreld waarin ons vandag leef, herinner ons telkens dat materiële dinge die enigste realiteit en prioriteit in die lewe is.  Hulle sê: "Meer is noodwendig beter!"  Daarom word amper alles in die wêreld gemeet aan hoeveel jy het, en bepaal dit meesal jou status en aanvaarbaarheid in die wêreld.

5.
Die Bybel wil die menslike drang na meer in balans bring: "Dié wat ryk wil word, val in versoeking.  Geldgierigheid is 'n wortel van allerlei kwaad.  Party het geld nagejaag en toe van die geloof afgedwaal; daardeur het hulle hulleself baie ellende op die hals gehaal."  En vir die welvarendes: "Dié wat in hierdie wêreld ryk is, moet jy waarsku om nie hooghartig te wees nie.  Hulle moet nie hulle hoop op die onsekerheid van rykdom vestig nie, maar op God wat alles ryklik aan ons gee om te geniet.  Spoor hulle aan om goed te doen, om ryk te wees in goeie dade, vrygewig en mededeelsaam.  So vergader hulle vir hulle ’n skat as ’n goeie belegging vir die toekoms . . . " (1 Timoteus 6:9-19).  Die interessante van hierdie "geniet" is dat dit aansluit by ’n uitspraak van die Here Jesus: "Om te gee, maak ’n mens gelukkiger as om te ontvang" (Hand. 20:35).

6.
Om te gee, kom van die voorbeeld van die Here self.  God is ’n gewende wese.  Sy "gee" bereik die hoogtepunt in Christus as selfopofferende Verlosser (2 Korintiërs 8:9).  Vir gelowiges kry dit betekenis in ’n Christus-gesentreerde lewe waar besef word dat ’n mens alles bestuur met die Here se eer as eerste prioriteit!

7.
Die Bybel sê dat ons ons talente en besittings moet gebruik om vir ons gesinne en families te sorg (1 Timoteus 5:8), behoeftiges te help (Matteus 25:34-40; Lukas 10:30-37) en om die Here se koninkryk te laat kom (2 Korintiërs 9:4-18; Filippense 4:10-20).

8.
Die Bybel bied riglyne van hoeveel ’n mens behoort te gee sodat die Here as "eienaar" van alles erken word.  Die Ou Testament bepaal ’n tiende en meer.  Die Nuwe Testament hef nie die vorige bepaling op nie (Matteus 23:23), maar gee ’n bykomende riglyn: "Elkeen moet volgens sy vermoë gee" (1 Korintiërs 16:3).  Dit kan dus selfs baie meer as 'n tiende wees!  Daar is tog ook ’n bevrydende uitspraak: "As die goeie wil daar is en iemand gee volgens wat hy het, neem God die gawe aan.  Hy verwag nie van hom wat hy nie het nie.  Ek bedoel nie dat julle gebrek moet ly om ander te help nie; maar sodat daar ewewig sal wees, moet julle wat nou oorvloed het, dié help wat gebrek ly.  Dan, as hulle weer oorvloed het en julle gebrek ly, kan hulle julle weer help" (2 Korintiërs 8:12 en verder).  Dit herinner ’n mens ook aan die weduwee wie se gawe van twee geldstukkies in Jesus se oë die meeste was omdat sy "alles" gegee het as teken van haar vertroue op die Here (Markus 12:41 en verder)!

9.
Sommige gelowiges is bang dat hulle sal skade ly as hulle vir die Here gee.  Die teendeel is egter waar.  Kyk byvoorbeeld na die volgende beloftes wat verbind word aan ruim gee: "Toets My hierin, sê die Here die Almagtige.  Toets My of Ek nie die vensters van die hemel vir julle sal oopmaak en vir julle reën sal uitgiet, meer as wat julle kan gebruik nie" (Maleagi 3:10).  [Dis die enigste plek in die Skrif waar God die mens uitdaag om Hom op die proef te stel!] "God het die blymoedige gewer lief.  En God is by magte om aan julle alles in oorvloed te skenk, sodat julle in alle opsigte altyd van alles genoeg kan hê en volop kan bydra vir elke goeie werk" (2 Korintiërs 9:7 e.v.).  [Daar is seker nêrens anders ’n omvangryker belofte oor tydelike en geestelike oorvloed nie!]  "En my God sal in elke behoefte van julle ryklik voorsien volgens sy wonderbaarlike rykdom in Christus Jesus" (Filippense 4:19).  Hierdie beloftes van die Here is so waar en eg soos ons aanvaarding dat dit elke oggend sal lig word!

10.

Daar is op die ou end net twee groepe mense op aarde:

10.1
dié wat sonder ’n verbintenis met die Here lewe – baie van hulle beskou hulle as eienaars; vir hulle is materiële dinge die hoogste prioriteit; en

10.2
dié vir wie hulle verhouding met die Here prioriteit is – dis hulle wat leef as verantwoordbare bestuurders van alles wat die Here aan hulle toevertrou het.  Hulle besef die waarheid van Maartin Luther se uitspraak:  "In ’n Christen se lewe is daar drie bekerings: van die kop, van die hart en van die beursie.  Die derde bekering is die teken van ware bekering."

11.

Om bestuurder vir die Here te wees, sluit in:


hoe ons die geld wat ons kry, bekom; 


hoe gee ons die geld wat ons het; en


hoe bestee ons die geld wat ons hou.
12.

Besprekingsvrae
12.1
Staan die Bybelse en wêreldse uitgangspunte werklik teenoor mekaar?  Wat kan ons as gelowiges daaraan doen?

12.2
Hoe kan die waarhede van punt 5 in ons lewens toegepas word?

12.3
Watter ander prioriteite, saam met die 3 van punt 7, word in gelowiges se lewens gesien?

12.4
Hoeveel behoort gelowiges vir die Here te gee (punt 8)?

12.5
Wat is die konteks (verband) waarin die beloftes van punt 9 gegee word?

12.6
In watter mate is die verdeling van punt 10 waar?

12.7
Hoe sou gelowiges, as hulle kon, op hierdie waarhede gereageer het?

~oo00oo~

’n OORSIG OOR MATERIËLE BESIT IN SPREUKE
Hierdie Bybelstudie handel oor die vraag: Hoe help Spreuke ons as gelowiges om met ons geld en goed om te gaan?

In die Spreukeboek word daar op ’n groot verskeidenheid maniere oor materiële besittings gepraat.  Soms word rykdom as begeerlik en goed en as God se seën vir sy mense beskryf, en dan kom dit weer negatief en afwysend ter sprake.  Sulke skynbaar teenstrydige uitsprake kan verwarrend wees en maklik tot misverstande lei. Wat ons nodig het, is ’n geheelbeeld van hoe die Spreukeboek oor geld en besittings, rykdom en armoede praat.  In die volgende tien afdelings gaan ons na tekste uit hierdie boek kyk.

1.
Positiewe uitsprake oor rykdom

1.1

Rykdom is iets waarna mense streef



Daar is ’n paar verwysings na rykdom in Spreuke wat verbasend positief klink.  Ons moet egter versigtig wees om uit hierdie verse af te lei dat Spreuke sê: "Só moet dit wees."  Dié uitsprake word eerder as algemeen aanvaarde gedagtes aangebied.  Dit bevat wel ’n element van waarheid, maar mag nie sonder die ander uitsprake in dieselfde boek oor dieselfde onderwerp verstaan word nie.



Met ander woorde, hier sê Spreuke: Daar word mos algemeen aanvaar dat dit lekker is om ryk te wees en swaar om arm te wees.  So dink mense en so lyk dit ook heel dikwels.

10:15
"Die rykdom is die ryke se veilige vesting; die armoede is die arme se ondergang."

19:4
"Rykdom vergader baie vriende; ’n arm mens word van sy enigste vriend vervreem."

Vergelyk verder 14:20 en 18:11.

Vraag:
Stem jy saam dat hierdie tekste nie beteken dat ons rykdom moet nastreef nie?  (Vergelyk 23:4 en Deel 5.)

1.2

Rykdom word positief voorgestel as ’n teken van God se seën

Die Spreukeboek maak baie gebruik van "loktaal".  Die lesers/leerders word oorgehaal tot die najaag van wysheid en ’n lewe van geregtigheid deur hulle op die voordele daarvan te wys.  Algemeen gesproke is die voordeel van ’n lewe volgens die beginsel van die wysheid dat jy onder die seënende hand van God sal leef.  Die seën van God word as ’n lang en vol lewe beskryf (3:2).  Ander kere word dit heel konkreet beskryf in terme van dit waarna die meeste mense verlang: voorspoed, rykdom, vol skure en baie besittings (3:13-18).  Hoewel hier baie van materiële besit (rykdom) gepraat word, is dit belangrik om daarop te let dat dit dikwels met ander waardes aangevul word.


3:16
"Die wysheid gee met die een hand ’n lang lewe en met die ander rykdom en eer."

8:21
"Ek maak dié wat my liefhet, ryk, ek maak hulle skure vol."

10:22
"Dit is die seën van die Here wat rykdom bring; jou geswoeg laat dit nie meer word nie."

22:4
"Wie nederig is, dien die Here en ontvang rykdom, eer en lewe."

(Vergelyk verder 3:2, 13-17, 22, 33; 4:9; 8:18; 13:21; 14:24; 15:6; 16:20; 17:20; 19:8; 21:21; 24:25; 28:10.)

Vraag:
As rykdom as God se seën voorgehou word, beteken dit dat rykdom ’n doel is waarna ons moet strewe? (Vergelyk 11:28 en Deel 4 (a).)

2.
Uitsprake oor armoede


Soos wat Spreuke by die aantreklikheid van rykdom aansluit, verwys dit ook na die algemene waarheid dat armoede iets is wat mense wil vermy.  Hierdie ingesteldheid word gebruik om die lesers/leerders teen luiheid te waarsku.  Teenoor die "loktaal" waarna hierbo verwys is, gebruik Spreuke hier "afskriktaal". Hiermee wil Spreuke nie die idee skep dat alle arm mense lui is nie. Dit gaan oor die algemene beginsel dat mense wat nie wil werk nie, uiteindelik armoede oor hulle bring.  In kort: Jy wil mos nie arm wees nie, daarom mag jy nie lui wees nie! Let op dat 'n paar van hierdie tekste in die Spreukeboek herhaal word.

20:13
"As jy nie wil arm word nie, moenie lief wees vir slaap nie; staan vroeg op, en jy sal oorgenoeg hê om te eet."

6:9 – 11"
Hoe lank gaan jy nog lê, luiaard, wanneer gaan jy opstaan? Nog ’n bietjie slaap, nog 'n bietjie sluimer, nog ’n bietjie handevou en bly lê, en daar oorval die armoede jou soos ’n rower, daar oorrompel die gebrek jou soos ’n inbreker."

19:15 
"Luiheid laat ’n mens diep slaap; ’n lui mens ly honger."

(Vergelyk verder 10:26; 15:19; 19:24 (= 26:15); 20:4; 21:25; 22:13 (= 26:13); 24:30-34; 26:14.)

Vraag:
Word daar in die kringe waar jy beweeg, aanvaar dat arm mense lui is?


Nog ’n oorsaak van armoede waarteen die Spreukeboek waarsku, is die misbruik van drank en plesier of sommer net swak bestuur van jou sake.


11:29
"Wie sy huishouding verwaarloos, sal naderhand net wind oor hê; ’n onverstandige mens word die slaaf van dié een wat wysheid het."


21:17
"Wie plesier voorop stel, word arm; wie lief is vir wyn en lekker kos, word nie ryk nie."


(Vergelyk verder 23:21.)

Vraag:
Watter beginsel van rentmeesterskap blyk hieruit?
3.
Voorsien in jou eie lewensonderhoud


Teenoor die afkeuring van luiheid heg Spreuke hoë waarde aan harde werk.  Rykdom word dikwels met die seën van die Here verbind; tog word dit ook as die vrug van harde werk voorgehou.  Die bekende knap vrou van Spreuke 31 is ’n beskrywing van 'n hardwerkende, ywerige mens.  Die bevrediging van rykdom wat met harde werk versamel is, is veel groter as wanneer rykdom in jou skoot geval het (13:11).  Die hardwerkende persoon is volgens Spreuke die een wat verantwoordelik met sy/haar eiendom omgaan, vir sy/haar gesin sorg en voorsiening maak vir die toekoms.  Met ander woorde, ’n goeie rentmeester.

12:11
"Wie sy grond bewerk, het volop om te eet; wie hom besig hou met nuttelose dinge, het nie verstand nie."

6:6
"Gaan kyk na die mier, luiaard, kyk hoe hy werk, en leer by hom."

13:11
"Rykdom wat sommerso gekom het, verminder maklik; wie bietjie vir bietjie bymekaarmaak, word ryk."

27:8
"Soos ’n voël wat sy nes net so los, so is ’n man wat sy gesin in die steek laat."


(Vergelyk verder 10:4-5; 12:4, 24, 27; 13:4; 14:1, 23; 18:9; 21:5; 22:29; 24:27; 27:18, 23; 28:19; 31:10, 24, 27.)

Vraag:
Waar lê jou vreugde: in die wete dat jy jou werk goed doen en die Here só vir jou en jou gesin sorg, of in die salaris wat jy vir jou werk ontvang?

4.

Spreuke beperk die waarde van rykdom

4.1
Die waarde wat ons aan rykdom heg

Soos gesê, sluit Spreuke wel aan by die algemene idee dat rykdom iets goeds is en word daar inderdaad heel positief oor rykdom as ’n aspek van God se seën en die vrug van jou harde werk gepraat.  Tog moet ons daarop let dat Spreuke baie duidelike perke aan die waarde van rykdom stel.  Dit word reeds duidelik wanneer ons oplet dat rykdom nie die enigste aspek van God se seën is nie. 

Spreuke gaan nog verder: Rykdom se waarde word uitdruklik beperk.  Die beperkings van rykdom word op verskillende maniere beskryf: Rykdom kan nie ander belangrike waardes, soos opregtheid, ’n goeie naam en wysheid, vervang nie.  Dit kan nie van God se straf red nie en ook nie ware lewe of die ewige lewe gee nie.  Rykdom is self maar net tydelik.  Dit is moontlik om ’n dwaas te wees ten spyte van jou rykdom.  Ja, dit is eintlik dwaas om te dink dat rykdom die belangrikste is en om op jou rykdom staat te maak om jou altyd te kan help.  Die ironie van 17:16 (saam met 28:11) sny diep.  Ten slotte is die ryk mens ook (soos die arme) maar net mens voor God.

11:28
"Wie op sy rykdom staatmaak, kom tot ’n val; wie reg doen, floreer soos groen blare aan ’n boom."

17:16
"Watter nut het dit as ’n dwaas geld in die hand het om wysheid te koop en hy het nie verstand nie?"

22:2
"Voor die Here is ryk en arm gelyk; Hy het hulle almal gemaak."

28:11
"'n Ryk man kan dink hy het die wysheid in pag, maar ’n arm mens met insig sien deur hom."

(Vergelyk verder 11:4, 16; 13:8; 19:10; 22:1; 23:5; 27:24; 29:13.)

Vraag:
Maak ’n lys van wat vir jou meer waarde as rykdom het.

4.2

Die manier waarop ons met rykdom omgaan

Wie besef dat rykdom beperkte waarde het, sal nie alles prysgee ter wille daarvan nie; hulle sal eerder rykdom prysgee ter wille van hoër waardes. Daarom kies die Spreuke-leermeester vir beperkte materiële besit met ander waardes daarby teenoor rykdom sonder hierdie waardes.

28:6

"Liewer arm wees en eerbaar lewe as oneerlik lewe en ryk wees."

15:16 – 17
"Liewer min hê en die Here dien as groot rykdom en bekommernis daaroor. Liewer net ’n bietjie groente en liefde daarby as ’n vetgemaakte os en haat daarby."

30:8-9

"Moenie toelaat dat ek vals is en lieg nie; moet my nie arm maak of ryk nie, gee my net die kos wat ek nodig het, sodat ek nie te veel het en U verloën en sê: 'Wie is die Here?' nie, en sodat ek nie arm word en steel en my God se Naam oneer aandoen nie."

(Vergelyk verder 16:8, 19; 17:1; 19:1, 22.)

Vraag:
Hoe leef ’n mens hierdie besef van die beperkte waarde van rykdom in ’n materialistiese gemeenskap uit?

5.
Rykdom kan gevaarlik wees en in sommige omstandighede is dit inderdaad gevaarlik



Ons het eerstens gesien dat Spreuke positief oor rykdom praat.  Daarna het ons gesien dat daar duidelike beperkings aan die waarde van rykdom gestel word.  Dan gaan Spreuke nog verder: Daar word negatief oor rykdom gepraat; rykdom word iets waarteen die lesers/leerders gewaarsku word.  Die resultaat van rykdom en veral die begeerte daarna kan wees dat mense ander belangrike waardes prysgee en só God se guns verloor.


23:4
"Moet jou nie afsloof om ryk te word nie en moenie jou sin vir waardes verloor nie."



28:22
"'n Inhalige mens wil gou ryk word; hy besef nie dat daar vir hom gebrek wag nie."



(Vergelyk verder 18:23 en 28:20.)

Vraag:
Hoe vergelyk hierdie waarskuwing met die Nuwe Testament se waarskuwing teen geldgierigheid? (Vergelyk 1 Timoteus 6:6-11.)

6.

Diefstal, oneerlikheid en bedrog word uitdruklik verwerp

Die verskillende gesigte en gestaltes van die agste gebod maak van tyd tot tyd hulle verskyning in die Spreuke boek.  Die eerste sonde waarteen Spreuke waarsku, is diefstal, omdat dit tot moord lei en noodwendig almal wat daaraan meedoen, se lewe in gevaar stel (1:13-19).  Hierna word baie voorbeelde van diefstal uitgewys.  Dit is veral ’n verkeerde manier van rykdom verwerf wat onder skoot kom. Iemand wat deur hebsug gedryf word en selfs op hulpeloses en armes teer, behoort deur sy eie ouers vervloek te word (30:11, 14)!  Jy moet niks met diefstal te doen hê nie – nie eers deur gesteelde goedere te koop nie (29:24).  Wees versigtig, want deur rykdom na te jaag kan jy ’n verdrukker word!

Die Heidelbergse Kategismus praat op 'n soortgelyke manier oor die agste gebod: "God verbied nie slegs dié diefstal en roof wat die owerheid straf nie, maar Hy beskou ook as diefstal al die skelmstreke en liste waardeur ons probeer om ons naaste se besittings in die hande te kry.  Dit kan gebeur met geweld of ’n skyn van reg, soos deur die vervalsing van gewigte, lengtemaat, inhoudsmaat, goedere, geld, deur woeker of enige middel wat God verbied.  Hy verbied ook alle gierigheid en alle misbruik en verkwisting van sy gawes" (Antwoord 110).


30:14
"[Daar is] ’n soort mens wat koelbloedig en wreed is in sy hebsug en wat teer op die hulpeloses en armes in die land."



10:2 

"Goed wat deur onreg bekom is, bring geen voordeel nie; om te lewe volgens die wil van God, red ’n mens van die dood."



11:1 

"Die Here het 'n afsku van ’n skaal wat nie reg weeg nie; net die regte gewig dra sy goedkeuring weg (=20:10, 23)."



23:10 – 11 
"Moenie grense verlê wat lankal daar is nie, moenie weeskinders se grond vat nie, want hulle Beskermer is magtig, Hy sal hulle saak teen jou behartig."

(Vergelyk verder 1:13, 16, 19; 6:30; 11:18; 15:27; 17:23; 20:10, 17, 21, 23; 21:6; 28:8, 24; 29:24.)

Vraag:
Hoe sensitief is jy vir oneerlikheid?  Of anders gestel: Hoe belangrik is die agste gebod vir jou?

7.
Wysheid oortref verreweg die waarde van rykdom

Die waarde van rykdom word nog verder beperk wanneer Spreuke die oortreffende waarde van wysheid teenoor dié van rykdom stel.  Alle vorme van rykdom – edelstene, silwer en goud – word oortref deur die waarde van wysheid.  Wysheid is meer werd as die somtotaal van alle aardse skatte.  Juis daarom moet die lesers/leerders aan wysheid die hoogste waarde heg en dus aan rykdom 'n ondergeskikte waarde.  Die manier waarop mense gewoonlik na rykdom soek, word as ’n voorbeeld gebruik vir die manier waarop die lesers/leerders na wysheid moet soek.

8:10 – 11
"Aanvaar wat ek julle leer, dit is meer werd as silwer; kennis is meer werd as die fynste goud.  Ek, Wysheid, is kosbaarder as edelstene; wat jy ook al as baie werd beskou, teen my weeg dit nie op nie."

4:7
"Die wysheid kom eerste.  Sorg dat jy wysheid bekom, gee alles wat jy het, om insig te kry!"

16:16 
"Probeer liewer wysheid bekom as goud, liewer insig as silwer."


(Vergelyk verder 2:4; 3:15; 8:19; 10:20; 20:15; 25:11, 12.)

Vraag:
Hoeveel energie, tyd en geld bestee jy om wysheid en insig te bekom?

8.

Onthou om jou materiële besittings te gebruik om God te eer

Daar is heelwat advies in Spreuke wat die lesers/leerders help om hul materiële besittings reg aan te wend.  Die eerste hiervan is om uit jou materiële inkomste en besittings vir God offers te bring.




3:9 – 10: 
"Vereer die Here met offerandes uit al wat jy besit en met die beste uit jou oes, dan sal jou skure oorvol wees en jou parskuipe oorloop van die wyn."



Hier moet onthou word dat Spreuke se oproep tot offergawes nie die profetiese kritiek dat ’n offer sonder geregtigheid vir God waardeloos is, ontken nie.  Hier word óók gewaarsku teen ’n oorhaastige (oppervlakkige?) manier van offers aan die Here wy (20:25).




20:25 – "Jy stel vir jouself 'n strik as jy oorhaastig iets aan die Here wy en agterna eers besef wat jy belowe het."



(Vergelyk verder 14:9; 15:8; 21:3, 27.)

Vraag:
Gee jy dankoffers met ’n gesindheid wat God behaag?

9.

Gebruik jou materiële besittings ook vir ander

9.1
Gebruik jou materiële besittings positief vir jou naaste deur vrygewig en mededeelsaam te wees


In Spreuke word ’n samelewing van mededeelsame, vrygewige mense voorgehou.  Hierdie tekste laat ’n mens dink aan Jesus se raad om die oneerlike Mammon te gebruik om vriende te maak (Lukas 16:9).  Net soos wat Spreuke alle vorme van luiheid afwys, word daar ook afwysend van alle vorme van materiële selfsug gepraat. In ’n samelewing wat meer mensgerig is, is groter ruimte vir mededeelsaamheid as in ’n samelewing wat deur materiële waardes gedryf word.  Die uitsprake oor die gee van geskenke moet ons egter met omsigtigheid lees, want omkoopgeskenke is nie vrygewigheid nie, maar oneerlikheid (17:23).

11:24
"Daar is mense wat vrylik uitdeel en tog steeds meer het, daar is ander wat suinig is en tog arm word."

21:26
"[H]y [die lui mens] sit die hele dag net en wens.  Die regverdige kan gee sonder om suinig te wees."

25:21 – 22
"As iemand wat jou haat, honger is, gee hom iets om te eet; as hy dors is, gee hom iets om te drink.  Die Here sal jou daarvoor vergoed, en jy sal jou vyand vuurrooi van skaamte laat word." (Vergelyk Romeine 12:20.)


(Vergelyk verder 11:26; 17:23; 18:16; 19:6; 21:14.)

Vraag:
Stem jy saam met die volgende stelling?  In ’n materialistiese gemeenskap word mense ter wille van materiële voordele gebruik, en in ’n mensgerigte gemeenskap word materiële bates gebruik om persoonlike verhoudings te verryk.  Hoe vergelyk jou gemeenskap hiermee?

9.2
Arm mense moet deur hulle wat kan, gehelp word


Verdere advies wat Spreuke gee, is om armes te help.  Dit is ’n positiewe benutting van rykdom: wanneer dit aangewend word om behoeftiges te help.  Die ryke wat voor God leef (wat wys optree), word opgeroep om sy/haar rykdom ook tot voordeel van behoeftiges aan te wend.  Daarom dat Spreuke dit herhaaldelik noem.  Die teenoorgestelde van verdrukking is om te help.  Let ook op die baie skerp taal waarmee oor die verdrukking van armes gepraat word.

14:31
"Wie ’n arm mens verdruk, beledig sy Maker; wie hom oor ’n arm mens ontferm, eer God."

19:17
"Wie hom oor ’n arm mens ontferm, gee ’n lening aan die Here, en Hy sal hom ten volle vergoed."

29:7 
"’n Regverdige mens is besorg oor die reg van arm mense, ’n goddelose mens het nie begrip vir dié besorgdheid nie."

(Vergelyk verder 3:27-28; 11:25; 14:21; 17:5; 21:13; 22:9, 16, 22-23; 28:3, 27; 29:14; 31:9.)

Vraag:
In baie dorpe en stede is straatkinders ’n groeiende probleem.  Is daar in bostaande tekste enige praktiese raad hiermee?

10.

Self wanneer jy goed doen, moet jy verantwoordelik optree

’n Skynbare teenstrydigheid in Spreuke is dat ons aangespoor word om vrygewig te wees en armes te help, en tog word ons uitdruklik teen borgstaan gewaarsku.  Dit maak egter sin as ons daarop let dat die Spreuke-leermeester ook ernstig waarsku teen ’n situasie van afhanklikheid waardeur ons ons vryheid verloor.  "Die ryke heers oor die arme; die lener is die slaaf van die man by wie hy leen" (22:7).  Soos wat hier gewaarsku word dat skuld ’n strik is wat jou van jou vryheid beroof, waarsku Spreuke dat om borg te staan juis een van die maklikste maniere is om in hierdie strik te beland!  Met ander woorde: Help en wees vrygewig, maar wees uiters versigtig om nie self ’n arme te word wat van ander afhanklik is nie.

22:7
"Die ryke heers oor die arme; die lener is die slaaf van die man by wie hy leen."



6:1
"As jy vir iemand borg gestaan het, my seun, as jy jou verbind het vir ’n ander . . . "



6:5
" . . . red jou uit sy mag soos ’n wildsbok uit ’n strik, soos ’n voëltjie uit die net van 'n voëlvanger."



17:18
"Dit is ’n mens sonder insig wat borg staan, wat instaan vir die skuld van sy naaste."


(Vergelyk verder 11:15; 20:16; 22:26; 27:13.)

Vraag:
Wat sê hierdie waarskuwings vir jou oor die gemak waarmee mense skuld maak deur byvoorbeeld ’n kredietkaart of huurkoop?  Watter invloed het skuld in jou daaglikse lewe?

Kyk weer na die tien afdelings en besluit biddend in watter opsig jy jou benadering en hantering van jou materiële besittings moet aanpas.
~oo00oo~

SPREUKE OOR BESITTINGS
Verse uit Spreuke oor Rykdom, Armoede en Besittings  -  ©Bybelgenootskap
3:13–18.  Dit gaan goed met die mens wat wysheid gevind het, wat insig as sy deel ontvang het, want dit bring meer winste in as silwer en lewer ’n groter opbrengs as goud. Dit het meer waarde as edelstene; wat jy ook al as kosbaar beskou, niks kan daarmee vergelyk word nie. Die wysheid gee met die een hand ’n lang lewe en met die ander rykdom en eer. Die wysheid bring ’n ryk en ’n vol lewe. Dit is ’n bron van lewe vir wie dit aangryp, dit gaan goed met die wat daaraan vashou. 
6:10–11.  Nog ’n bietjie slaap, nog ’n bietjie sluimer, nog ’n bietjie handevou en bly lê, en daar oorval die armoede jou soos ’n rower, daar oorrompel die gebrek jou soos ’n inbreker.

8:10.  Aanvaar wat ek julle leer, dit is meer werd as silwer; kennis is meer werd as die fynste goud.

8:19.  Wat ek vir jou lewer, is beter as goud, selfs fyn goud; wat ek inbring, is meer werd as die suiwerste silwer.

10:4.  ’n Mens wat nie sy hande uit sy mou steek nie, word arm; dit is vlyt wat ryk maak. 

10:15.  Die rykdom is die ryke se veilige vesting; die armoede is die arme se ondergang.

10:22.  Dit is die seën van die Here wat rykdom bring; jou geswoeg laat dit nie meer word nie.
11:4.  Rykdom baat nie wanneer die Here straf nie; om te lewe volgens sy wil, red van die dood.  

11:16.  ’n Deugsame vrou is gesteld op haar goeie naam; mense wat niks ontsien nie, is gesteld op rykdom.

11:28.  Wie op sy rykdom staatmaak, kom tot ’n val; wie reg doen, floreer soos groen blare aan ’n boom.

11:24.  Daar is mense wat vrylik uitdeel en tog steeds meer het, daar is ander wat suinig is en tog arm word.
12:27.  Die luiaard gaan vang nie eens wild om te braai nie; ’n hardwerkende mens versamel kosbare besittings.

13:7.  Party mense hou hulle ryk maar het niks nie; party doen hulle arm voor maar besit baie.

13:8.  Met sy rykdom moet ’n ryk man hom soms loskoop; ’n arm man kom nie in so ’n gevaar nie.

13:11.  Rykdom wat sommerso gekom het, verminder maklik; wie bietjie vir bietjie bymekaarmaak, word ryk.

13:22.  ’n Goeie mens laat ’n erfenis na ook vir sy kleinkinders; die besittings van die sondaar kom in die hande van die regverdige.

13:23.  Grond wat die eerste keer geploeg is, lewer genoeg kos vir die armes, maar waar daar nie wet en orde is nie, word die kos van hulle af weggevat.  

13:18.  Armoede en vernedering wag vir iemand wat hom nie wil laat leer nie, wie ’n teregwysing ter harte neem, word geëer. 

14:20.  ’n Arm mens word selfs deur sy buurman verstoot; ’n ryk man het baie vriende.  

14:24.  Wyse mense word bekroon met rykdom; die dwaasheid van dwase mense lei na meer dwaasheid.  

14:31.  Wie ’n arm mens verdruk, beledig sy Maker; wie hom oor ’n arm mens ontferm, eer God.  

15:6.  In die huis van die regverdige is daar groot rykdom; die inkomste van die goddelose is vir hom tot nadeel.

15:16–17.  Liewer min hê en die Here dien as groot rykdom en bekommernis daaroor. Liewer net ’n bietjie groente en liefde daarby as ’n vetgemaakte os en haat daarby.

15:27.  Wie hom verryk ten koste van ’n ander, maak dat sy gesin verstoot word; wie omkoopgeskenke weier, sal lewe.
16:16.  Probeer liewer wysheid bekom as goud, liewer insig as silwer.

17:5.  Wie met ’n arm mens spot, beledig sy Maker; wie hom verheug oor die ongeluk van ’n ander, sal self nie vrykom nie.

18:11.  Die ryk man sien sy besittings as sy vestingstad, as ’n hoë muur wat hom beskerm.

18:23.  ’n Arm mens pleit, ’n ryke antwoord skerp.

19:1.  Liewer arm wees en opreg lewe as ’n leuenaar en boonop ’n dwaas.  

19:4.  Rykdom vergader baie vriende; ’n arm mens word van sy enigste vriend vervreem.

19:13.  As jy nie wil arm word nie, moenie lief wees vir slaap nie; staan vroeg op, en jy sal oorgenoeg hê om te eet. 

19:14.  Van sy ouers kan iemand ’n huis en besittings erf, maar ’n verstandige vrou is ’n geskenk van die Here.

20:15.  Daar is goud, daar is edelstene, maar om met kennis van sake te praat, is nog kosbaarder.

20:21.  Besittings wat oneerlik verkry is, maak jou op die lang duur nie gelukkig nie. 

21:17.  Wie plesier voorop stel, word arm; wie lief is vir wyn en lekker kos, word nie ryk nie.

20:20.  In die woning van ’n wyse mens is daar altyd kosbare besittings en olie; ’n dwase mens bring sy goed deur.

20:3.  Die Here verkies dat ’n mens doen wat regverdig en reg is eerder as dat jy offers bring.

20:13.  As jy jou ore sluit vir die hulpgeroep van ’n arm mens, sal jy ook  nie antwoord kry as jy roep nie.  
22:1.  ’n Goeie naam is meer werd as groot rykdom, die goeie gesindheid van ander meer as silwer en goud.

22:2.  Voor die Here is ryk en arm gelyk; Hy het hulle almal gemaak.

22:4.  Wie nederig is, dien die Here en ontvang rykdom, eer en lewe.

22:7.  Die ryke heers oor die arme; die lener is die slaaf van die man by wie hy leen. 

22:16.  Wie arm mense uitbuit, verryk homself; wie aan ryk mense geskenke gee, word self arm.

22:9.  Wie mededeelsaam is, word geseën, want hy gee van sy kos vir arm mense.

22:22.  Moenie ’n arm mens te kort doen omdat hy arm is nie; moenie die hulpelose vertrap in die regspraak nie.  

23:4.  Moet jou nie afsloof om ryk te word nie en moenie jou sin vir waardes verloor nie. 

23:5.  Jy het nog skaars die rykdom gesmaak of dit is weg; dit kry vlerke en vlieg die lug in soos ’n arend.

23:6–8.  Moenie by ’n suinige mens gaan eet nie, moenie sy lekker kos begeer nie, want hy bly uitreken hoeveel dit hom kos. Dit is hoe hy is. Hy moedig jou aan om te eet en te drink, maar hy bedoel dit nie. Jy sal naar word van wat jy eet en jou komplimente sal verkwis wees.

23:19–21.  Luister, my seun, soek die regte insig: bly op die regte pad; moet jou nie ophou met suiplappe en vrate nie, want die suiplap en die vraat word arm; dronkenskap laat jou in vodde loop.

24:32–24.  Toe ek dit sien, het ek daaroor nagedink en daar iets uit geleer: nog ’n bietjie slaap, nog ’n bietjie sluimer, nog ’n bietjie handevou om te slaap, en daar kom jou armoede aangestap, daar oorval die gebrek jou soos ’n inbreker, sonder dat jy dit kan keer.

27:24.  Rykdom hou nie vir altyd nie; selfs koninklike mag is nie blywend nie.  

28:6.  Liewer arm wees en eerbaar lewe as oneerlik lewe en ryk wees.

28:8.  Wie groot rykdom versamel deur mense uit te buit, versamel dit vir iemand wat hom oor arm mense sal ontferm.

28:11.  ’n Ryk man kan dink hy het die wysheid in pag, maar ’n arm mens met insig sien deur hom.

28:20.  ’n Betroubare man is baie voorspoedig; een wat gou ryk wil word, sal sy straf kry.

28:22.  ’n Inhalige mens wil gou ryk word; hy besef nie dat daar vir hom gebrek wag nie.
28:3.  ’n Man wat self arm is en arm mense uitbuit, is soos ’n reën wat alles verspoel, sodat daar niks te ete oorbly nie. 

28:19.  Wie sy grond bewerk, het volop om te eet; wie hom besig hou met nuttelose dinge, word brandarm.

28:27.  Wie vir ’n arm mens iets oor het, sal self niks kortkom nie, maar wie anderpad kyk, sal baie verwensings hoor.

29:3.  ’n Man wat wysheid hoog aanslaan, maak sy vader gelukkig; een wat hom met prostitute ophou, vermors sy besittings.

29:7.  ’n Regverdige mens is besorg oor die reg van arm mense, ’n goddelose mens het nie begrip vir die besorgdheid nie.

29:13.  ’n Arm mens en sy verdrukker het een ding gemeenskaplik: die Here hou hulle altwee in die lewe.  

29:14.  As ’n koning reg aan arm mense laat geskied, sal hy lank regeer.

30:7–9.  Net twee dinge vra ek van U; moet my dit tog nie weier nie; daarna kan ek sterf: moenie toelaat dat ek vals is en lieg nie; moet my nie arm maak of ryk nie, gee my net die kos wat ek nodig het, sodat ek nie te veel het en U verloën en sê: “Wie is die Here?” nie, en sodat ek nie arm word en steel en my God se Naam oneer aandoen nie.

30:11–14.  Daar is ’n soort mens wat sy vader vervloek en vir sy moeder nie ’n goeie woord het nie, ’n soort mens wat homself as rein beskou, maar van wie die vuilheid nie afgewas is nie, ’n soort mens wat vol hoogmoed, vol eiewaan is, ’n soort mens wat koelbloedig en wreed is in sy hebsug en wat teer op die hulpeloses en armes in die land.

31:6–7.  Gee drank aan die wat besig is om onder te gaan, laat die wat swaar ly, drink; as so ’n mens drink, vergeet hy van sy armoede en dink hy nie meer aan sy moeilikheid nie.

31:8–9.  Praat jy vir die wat self nie hulle sê mag sê nie, kom op vir die reg van die wat te gronde gaan; praat, en lewer regverdige uitsprake, laat reg geskied aan die armes en ellendiges.

31:20.  Sy het ’n oop hand vir die armes, sy is vrygewig teenoor die behoeftiges.

BEGINSELS OOR RYKDOM, ARMOEDE EN BESITTINGS UIT SPREUKE

Kyk watter beginsels kan jy formuleer oor ons verhouding met ons besittings uit die Spreukeboek. Dui net die verse om dit te staaf, in die regterkantste kolom aan.

	BEGINSEL:
	VERSE:

	
	

	
	

	
	

	
	

	
	

	
	

	
	


~oo00oo~
